
Liewe Kärwegemänn, 

In Berlin Grünheide wärd fleißig investiert, 

damit ma zukünftig selbstfohrende Autos kann produzier. 

Die Technik zum autonome foahre is no nid wärklich augereift, 

s fahle no Zulassunge un Tests, bevor ma am Steuer nimmer 
muss eigreif. 

S wärd scho no e Weil dauern bis dos dann irgendwann emol 
funktioniert, 

bis do hie müss ma uns no salbst durch die Gegend chauffier. 

In Kambe geits awa wohl scho Karre, 

die wachem autonome foahre scho kräftig mit de Felge scharre. 

An der Kreuzung Kembachtal un Holzkirchhäuser Stroße, 

hot sich nämlich folchendes zugetroche. 

En Verkehrsteilnehmer is aus Richtung Näübrunn kumme, 

bei seim Tempo könnt ma meen, er hots Gaspedal nid gfunne. 

Schö gemächlich tuckert er uff die Kräüzung zu, 

un bringt do damit scho die onnere Fohrer völlig aus der Ruh. 

Als er dann üwer der Kräüzung drüwwer stehe bleit, 

rase se olle an em vorbei. 

Der Middelfinger is e beliebtes Zeichn, 

um unnerm Fohrer sei Meinung zu geigen. 

Vom ganze Lärm sän a die Nachbarn uff gewacht, 

un sän dann a emol uff die Stroße un höüwe sich ä Bild gemacht. 

Zu sehe wor eigentlich nur ä Büssle mit Sanitärwerbung druff 
geklebt, 



ansonsten hot sich do niemand geregt. 

Kenn Fahrzäüchführer weit un breit, 

awa unner Nachbarschaft wusst schnall Bescheid. 

Wer der Fahrer sei sölld wor gleich geklärt, 

un a, warum ä Auto ohne Bremse un ohne Gang manchmal en 
Buckel runner fährt. 

 

Liewer Mo, ich höüw ghört s is da bisher nid nur emol passiert, 

vielleicht wärs gscheider, wenn du emol in ä paar Keil würst  
investier?   

  



Liewe Kärwegemänn, 

en Auto hot sich älle uff de Waach gemocht, 

do drüwer höüwe ma grad scho gelocht. 

Ich will äüch mei Gschicht nid doppelt vortrochä, 

awa s hot sich fei wärklich no ä zwätes Mol sou zugetrochä. 

Ogfange hot des ganze in Hädefeld uff der Laurenzi Mass, 

do wölld sich ä junges Paar mid seine Fräünde traff. 

Der Owend wor lustig uns Bier woar lecker, 

wobei, do geits freile a verschiedene Gschmäcker. 

Hämfohre hot von dane Läüt kener mehr gemüsst, 

s geit n Plan un den höüwe se vorher scho gewüsst. 

Dahäm sitzt en Fohrer un hält sich bereit, 

sobald der Oruf kümmt, wäss der Bescheid. 

Der ganze Plan hot a super funktioniert, 

un sou wurde se olle bis dahäm vor die Haustür chauffiert. 

Für unner junges Paar war die Holzkirchhäuser Stroße des Ziel, 

ihr wößt scho, de Berg nuff, do geit´s ja nid viel. 

In die näüe Wohnung nei un ins Schlofzimmer marschiert, 

jetzt wärd gschloffe, das a jo nix mehr passiert. 

S hot nid lang gedauert, do hotte beide die Ache gschlosse, 

schö friedlich höüwe se nawenonner tief un fest geschloffe. 

Der wohlverdiente Schlof hot für die beiden nid long o gholte, 

Zwä Stunn spöter stande se nämlich scho wieder uff der Stroße 
im Kalte. 

 



Der Schwichervodder hot se aus m Bett geläüt, 

sowas muss ma sah, sonst gläbbts em keener von de Läüt. 

N laude Knall hot er uff der Stroße daus vernumme, 

des is em ä wene orch vorkumme. 

Vor die Haustür is er gstiefelt und hot sich orientiert, 

das m Schwiechersohn sein Auto nimmer do woar, hot er erst uff 
de zwädde Blick notiert. 

Klar is, de Berch nuff is es wahrschinlich nid verschwunne, 

un wärklich woahr, s Auto leid im Ort dunne. 

Die Räder weit von sich gestreckt, 

leids uff m Dach und hot a Kratzer am Heck. 

Von älle is es scheins los gerollt, 

Keener wäss, wu s um die Uhrzeit hot hie gewollt. 

S Ende der Reise woar uff jeden Fall schnall vollzouche, 

is des Auto doch 3 Meter die Mauer nunner gflouche. 

Die ogrenzende Nochbarschaft hot des freile a mitbekumme, 

un war selbstverständlich a ä wene mitgenumme. 

Schockiert konnte se no „Also souwas“ vor sich hie stammeln, 

alle Beteilichte musste holt erschtemol ihre Gedankn sammeln. 

A die gerufene Polizei hot souwas no nid all zu oft erlebt, 

mit grosse Ache wärd geguggt, wie der Kran s Auto uff de Hänger 
hebt. 

Der Unfallhergang woar dann a schnall rekonstruiert, 

drüm woar a gleich klor, wie des üwerhaupt konn passier. 

 



Jahrzehnte lang hot do ä Hecke solche Unfälle verlässlich 
kaschiert, 

awa letztes Johr wurd des Gebüsch an de Wurzel abrasiert. 

Ke Auto konn sich mehr in dam Grü verfong, 

vorne an der Mauer machts jetzt n harte Abgang. 

Un wer hot Schuld an dare Misere? 

Ich gläb, die Ortsverwaltung konn sich häüt nid dagäiche wehre. 

Awa a des autonome foahre sölld ma nomml üwerdenk, 

gscheider is, ma tut doch no salbst lenk. 

 

  



Jeden Mittwuch zur gleiche Zeit, 

stenn die Rentner in Kambe om Rothaus bereit. 

Un weils bei dara Drubbe immer bressiert, 

wärd a stets pünktlich losmaschiert. 

Geward wärd uff kenn un sie wore a scho viel, 

Richtung Hause wöllde se laff, s geit kee richtigs Ziel. 

Die rudinierde Wonderer laffe nid efoch druff los, 

de Ospruch in dare Runde is mittlerweile rachd groß. 

Drümm wärd im Vorfeld eener auserkohre, der de 
Waach definiert, 

dass ma nid erschd kurz vorm loslaffe drü 
debbadierd. 

Om Ortsschild vorbei, üwer die Beeregärde durchs 
äüßere Löhle und om Häüsema-Gruund wieder 
naus, 

mit annere Wordde – efoch grod aus. 

Im Stechschritt wärd Richdung Hause eigschloache, 

damm ene oder onnere schläichd die Eile 
anscheinend uffn Maache. 

Un bevors damm Näü-Kambma s Bee noa läffd 
oddas ihn innerlich zerreißd, 



hodda beschlosse, dass er de Häuüsemer-Glötzer 
nei ihrn Bayrische Waald nei scheißt. 

Uff sou e Siduation is ma nid immer eigerichd, 

drümm muss ma halt sah wie ma onnerweidich de 
Bärzl sauba grichd. 

Awa vom Globabiermangel keene Spur, 

Gräser un Blädder geids genuuch in der Nadur. 

S Gschäffd is erledichd es hod hald bressierd, 

awa sonst is uffm ihrm Waach nix spegdakuläres 
mehr bassiert. 

!!!ab hier nicht mehr 100%ig stimmig!!! 

A der Waach Richtung Hasehotel verläffd schier 
reibungslos, 

nur damm eene juggds longsam in de Hos. 

Onscheinend wor bei dam Globabier aus der Nadur 
irchend e komisches Kraut dabei, 

denn es stellt sich langsam awa sicher Juckreiz ei. 

Douwem Hasehodel okumme, 

wor dar Kerle nadürlich gleich widda uffm Glo 
verschwunne. 

E baar minudde schböda künnda ausm Glo widda 
rau, 



und säichd strahlend „jetzt juggds a nimma wie 
Sau“. 

Nochdam ma hot no des e odda onner Glos 
getrunge, 

senn se spöter a widder nach Haus verschwunne. 

Üwerglücklich üwer sei üwerstonnene Tat hot der 
dahäm bericht, 

awa sou glücklich woar sei Fraa nid mit der 
Gschicht. 

In die Dusch hot se ihn glei nei gschickt, 

domit er sich a wärklich konn befrei vom ganze 
Ungschick. 

Freile is er m Wunsch seinara Fraa noch kumme, 

awa s is em scho ä wene komisch vorkumme. 

Wie jeder echde Kambma scho länger weiß, 

Is Samsdoach Waschdoach, egal ob ma sich nei die 
Buchse scheißt. 

Un die Moral von dare Gschichd, 

im Waald geids genuuch Globabier awa gscheid 
sauba wärds Arschlouch nicht! 

 


